
ბათუმის შოთა რუსთაველის სახელმწიფო უნივერსიტეტის  
ტექნოლოგიური ფაკულტეტის 
განვითარების სტრატეგიული გეგმა
ინჟინერიის მიმართულება
I. სტრატეგიული გეგმის სტრუქტურა

[image: image1]
II. ხედვა, მისია, ღირებულებები

მომავლის ხედვა
1. ფაკულტეტის მომავლის ხედვა გამომდინარეობს უნივერსიტეტის  ხედვიდან და არის მომავლის სასურველი სურათი, რომლის მიღწევაც ფაკულტეტის საბოლო მიზანს წარმოადგენს, კერძოდ:
· ფაკულტეტზე უნდა შემუშავდეს ისეთი საგანმანათლებლო პროგრამები, რომლებიც შრომის ბაზარზე (შედეგზე) იქნებიან ორიენტირებული. ე. ი. ყველა საგანმანათლებლო პროგრამა უნდა იყოს ნაკარნახევი რეგიონის ძირითად სამშენებლო, სამრეწველო და გადამამუშავებელი დარგებში საინჟინრო-ტექნოლოგიურ კადრებზე არსებული მოთხოვნების დასაკმაყოფილებლად.  იმისათვის, რომ ბაკალავრები, მაგისტრები და დოქტორანტები სწავლის დამთავრების შემდეგ, პროფესიულ გარემოსთან მაქსიმალურად იქნან ადაპტირებულნი, საჭიროა ფაკულტეტის სასწავლო მიზნები შესაბამისობაში იქნას მოყვანილი დარგის განვითარების თანამედროვე მოთხოვნებთან,. 
· პროფესორების და სტუდენტების საქმიანობა მაქსიმალურად უნდა იქნას დაკავშირებული რეალურ პროექტებსა და პროგრამებთან.
· ფაკულტეტმა აქტიურად უნდა მიიღოს მონაწილეობა სახელმწიფო სამეცნიერო გრანტების კონკურსში, სადაც ღიად გამოცხადებული კონკურსის გზით, დამოუკიდებელ ადგილობრივ და საერთაშორისო ექსპერტთა შეფასების საფუძველზე, შერჩეული და დაფინანსებული იქნება სამეცნიერო პროექტები. ეს წარმოაჩენს და გააძლიერებს ფაკულტეტის სამეცნიერო პოტენციალს.

· ფაკულტეტს უნდა ჩამოუყალიბდეს საფირმო ნიშანი, რომლითაც მისი კურსდამთავრებული უნდა განსხვავდებოდეს იმავე სპეციალობით სხვა უნივერსიტეტის კურსდამთავრებულისაგან, თუმცა მათ შორის უნდა არსებობდეს, რაღაც მინიმალური, აუცილებელი საერთო.
· ფაკულტეტზე უნდა შეიქმნას მრჩეველთა საბჭო. საბჭოს შემადგენლობაში შევლენ შესაბამისი სფეროების სახელმწიფო, სამეცნიერო, სამშენებლო, საწარმოო და ბიზნეს ორგანიზაციების წარმომადგენლები.
მისია
2. ტექნოლოგიური ფაკულტეტის მისიას წარმოადგენს უმაღლესი ტექნიკური განათლების სისტემის შექმნა; ქართული საინჟინრო სკოლის ჩამოყალიბებაში ხელის შეწყობა;  საინჟინრო და ტექნოლოგიური კადრების მომზადება რეგიონში არსებული ძირითდი მსხვილი სამშენებლო, სამრეწველო და გადამამუშავებელი დარგებისათვის; ზოგადი და საუნივერსიტეტო ღირებულებების დამკვიდრება.
ფაკულტეტის ისტორია. შოთა რუსთაველის სახელმწიფო უნივერსიტეტის ტექნოლოგიური ფაკულტეტი (ყოფილი საქართველოს ტექნიკური უნივერსიტეტის ბათუმის პოლიტექნიკური ინსტიტუტი) წარმოადგენს დასავლეთ საქართველოში უმაღლესი ტექნიკური განათლების ერთ-ერთ უმთავრეს კერას.
ფაკულტეტს აქვს დიდი ხნის წარმატებული ისტორია. ჩამოყალიბება დაიწყო 1938 წლიდან, როგორც საქართველოს პოლიტექნიკური ინსტიტუტის ფილიალი. წელს მას უსრულდება დაარსებიდან 70 წელი.
1990 წელს საქართველოს პოლიტექნიკური ინსტიტუტი საქართველოს ტექნიკურ უნივერსიტეტად გარდაიქმნა, ხოლო მისი ბათუმის ფილიალი ბათუმის პოლიტექნიკურ ინსტიტუტად.

 აქ მომზადებული კადრებით არის დაკომპლექტებული ჩვენს რეგიონში არსებული თითქმის ყველა სამშენებლო ორგანიზაცია, ენერგომომარაგებისა და კავშირგაბმულობის სამსახურები, ნავთობტერმინალი, საკონსტრუქტორო და საპროექტო ბიუროები, საზღვაო ნავსადგური, ქალაქის მერია-გამგეობები და სხვა ორგანიზაციები.
საქართველოს მთავრობის 2006 წლის 23 თებერვლის # 37 დადგენილების მესამე პუნქტისა და ბსუ-ს რექტორის 2006 წლის 5 ივნისის # 1-77 ბრძანების საფუძველზე ბათუმის პოლიტექნიკური ინსტიტუტის რეორგანიზაციის შედეგად ჩამოყალიბდა ბათუმის შოთა რუსთაველის სახელმწიფო უნივერსიტეტის საინჟინრო-ტექნოლოგიური ფაკულტეტი.
ფაკულტეტზე ინჟინერიის მიმართულებით არჩეულია 7 სრული, 7 ასოცირებული და 8 ასისტენტ პროფესორი, ასევე აქ მოღვაწეობს მეცნიერებათა დოქტორები და დიდი პრაქტიკული გამოცდილების მქონე სპეციალისტები.
ინჟინერიის მიმართულებით ფაკულტეტზე ფუნქციონირებს ორი დეპარტამენტი: 

1. ინჟინერიისა და მშენებლობის დეპარტამენტი

2. ტექნოლოგიებისა და საინჟინრო მენეჯმენტის დეპარტამენტი

ფაკულტეტის შემადგენლობაში არის ასევე მემბრანული ტექნოლოგიების ინსტიტუტი.
· ფაკულტეტს გააჩნია განსაკუთრებული მახასიათებელი ნიშნები, რომლებითაც        ის განსხვავდება სხვა ფაკულტეტებისგან, კერძოდ ჩვენ ვამზადებთ ისეთი ტიპის სპეციალისტებს, რომლებიც უშუალოდ ადაპტირებულნი იქნებიან სამშენებლო, სამრეწველო და გადამამუშავებელი დარგების ადგილობრივი შრომის ბაზრის მუდმივად ცვალებადი მოთხოვნებთან
· ფაკულტეტის კურსდამთავრებულს შეეძლება მართვის ავტომატიზებული სისტემების თანამედროვე ტექნოლოგიების აქტიური გამოყენება.
ფაკულტეტის მთავარი სამიზნე ჯგუფებია: 
· აკადემიური თვალსაზრისით-დასავლეთ საქართველოს-აჭარის, გურიის, იმერეთისა და სამეგრელოს აბიტურიენტთა ის დიდი ნაწილი, რომლებსაც აქვთ სურვილი  მიიღონ უმაღლესი ტექნიკური განათლება. 
· ეკონომიური თვალსზრისით-რეგიონში არსებული სამშენებლო, სამრეწველო და გადამამუშავებელი დარგების ძირითადი საწარმოები. 
3. ფაკულტეტის მთავარი ღირებულებებია: უმაღლესი ტექნიკური განათლების მიღების საშუალება და განათლების მიღებაში არჩევანის გაკეთების თავისუფლება.

ფაკულტეტის მთავარი ღირებულებები გამომდინარეობს ზოგადი და საუნივერსიტეტო ღირებულებებიდან და გადმოსცემს იმ ქცევათა სასურველ კოდექსს, რომელსაც მიმართავს და რომლისკენაც მიისწრაფის ფაკულტეტი, ეს არის თანასწორობა და ხელმისაწვდომობა, კვლევა და განსწავლულობა, სწავლებისა და კვლევის მაღალი ხარისხი, კულტურული და ენობრივი მრავალფეროვნება და ბოლოს  ტექნოლოგიური ფაკულტეტი ერთიან საუნივერსიტეტო სივრცეში შესვლით უნდა ეყრდნობოდეს: თავისუფლებისა და განათლების ძირითად პრინციპებს.
· თავისუფლებას, რომელიც დამოკიდებულია პასუხისმგებლობასა და კომპეტენციებზე.
· განათლებას, რომელიც არის ადამიანის ერთ-ერთი უფლება.

ამგვარად, ფაკულტეტის მიზანია ერთიან საუნივერსიტეტო სივრცეში საინჟინრო მიმართულებით შექმნას  სტუდენტთა სწავლისა და სამეცნიერო კვლევებისათვის საუკეთესო პირობები ძირითადი ღირებულებების გათვალისწინებით და დააკმაყოფილოს შრომის ბაზრის მუდმივად ცვალებადი მოთხოვნები.
სამომავლო გეგმები
ამჟამად ფაკულტეტზე შედგენილია პერსპექტიული სამოქმედო გეგმა, რომლის მიხედვითაც:

1. ხარისხის უზრუნველყოფის სამსახურმა და ფაკულტეტის აკადემიურმა პერსონალმა ყოველი სააკრეტაციო პერიოდისათვის უნდა შეძლონ ისეთი საგანმანათლებლო პროგრამების, სილაბუსების შექმნა, რომლებმაც უნდა უზრუნველყოს პროგრამულ აკრედიტაციის მოთხოვნების დაკმაყოფილება, ამისათვის ის უნდა ეფუძნებოდეს სწავლების თანამედროვე მეთოდოლოგიის შემუშავებას, უნივერსიტეტთაშორისი თანამშრომლობის გაძლიერებას, ინტეგრირებული სასწავლო და ტრეინინგის პროგრამებისა და კვლევების ჩატარებას;

2. ფაკულტეტზე ყალიბდება ახალი სამეცნიერო-კვლევითი ლაბორატორიები. აღსანიშნავია, რომ თანამედროვე ლაბორატორიები და ლაბორატორიული კვლევები უმნიშვნელოვანესია მეცნიერებისათვის, რადგან თეორიული კვლევა და ანალიზი ხშირად ვერ იძლევა ისეთ შედეგს, როგორსაც ლაბორატორიული კვლევები.
3. უცილებელია სასწავლო ლაბორატორიების მოდერნიზაცია, თანამედროვე საბაზრო მოთხოვნების შესაბამისად, რაც გულისხმობს შემდეგს: საშენი მასალებისა და გრუნტების მექანიკის  ლაბორატორიისათვის ახალი, თანამედროვე მოწყობილობა-დანადგარების შეძენა, რომლითაც მოხდება საშენი მასალებისა და გრუნტების ფიზიკურ-მექანიკური მახასიათებლების დადგენა, როგორც სასწავლო, ასევე კომერციული მიზნით, რაც კიდევ დამატებითი შემოსავალი იქნება ფაკულტეტის განვითარებისთვის.
4. სამეცნიერო მუშაობის ხარისხის ამაღლებისათვის საჭიროა დამყარებული იქნას სათანადო კონტაქტები ჩვენი ქვეყნისა და საზღვარგარეთის სხვადასხვა  უმაღლეს სასწავლებლებთან, მოეწყოს ერთობლივი სამეცნიერო კონფერენციები და სემინარები.
5. ფაკულტეტზე ყოველწლიურად გამოვა პროფესორთა სამეცნიერო შრომების კრებული.
6. ფაკულტეტზე პროფესორების მიერ ყოველწლიურად უნდა მომზადდეს ქართულ ენაზე თანამედროვე მოთხოვნათა შესაბამისი ტექნიკური ლიტერატურა.
7. მიმდინარეობს მუშაობა ბაკალავრიატში ახალი სპეციალობების ჩამოსაყალიბებლად ბაზრის მოთხოვნათა გათვალისწინებით, მათ შორის არის ელექტროენერგეტიკა, მექანიკური ინჟინერია, ქარის მზისა და წყლის ჰიდროელექტროსადგურები;
8. ფაკულტეტზე უნდა ჩამოყალიბდეს საპროექტო-საკონსტრუქტორო ბიურო, რომელიც შეძლებს იდეების გენერაციას, პროექტების დამუშავებას და ბაზარზე გასვლას.

9. ფაკულტეტზე არსებული ყველა ლაბორატორია უნდა განთავსდეს ფაკულტეტის შენობის ყოფილ სპორტულ დარბაზში, სხვადასხვა სასწავლო კურსის ლაბორატორიულ სამუშაოებში საერთო ხელსაწყოებისა და მოწყობილობა-დანაგარების ერთობლივად გამოყენების მიზნით, ასევე ეს ღონისძიება ხელს შეუწყობს ფაკულტეტზე სასწავლო პროცესის შეუფერხებლად წარმართვას.
ასეთია ბათუმის შოთა რუსთაველის სახელმწიფო უნივერსიტეტის ტექნოლოგიური ფაკულტეტის უახლოესი პერიოდის პერსპექტიული სამოქმედო გეგმა, რომლის წარმატებით განხორციელებაზე დიდად იქნება დამოკიდებული უნივერსიტეტის საქვეყნო და საერთაშორისო ავტორიტეტის შემდგომი ამაღლება და განმტკიცება.

III. სტრატეგიული ანალიზი

[image: image2]
სტრატეგიული ანალიზი მოიცავს შიდა და გარე ფაქტორების ანალიზს.

შიდა ფაქტორების ანალიზი გულისხმობს ფაკულტეტის შიდა ორგანიზაციული ფაქტორების ანალიზს:

შიდა  ფაქტორების კლასიფიკაცია შეიძლება მოხდეს ორ კატეგორიად, ძლიერ და სუსტ მხარეებად
ფაკულტეტის ძლიერი მხარეებია:
1. ბათუმში საინჟინრო სწავლების 78-წლიანი  ტრადიცია

2. ადგილობრივ ბაზარზე ორიენტირებული საინჟინრო სპეციალობები
3. მზარდი წარმატება და აღიარება

4. სტუდენტთა მზარდი რაოდენობა

5. ხელსაყრელი გეოგრაფიული მდებარეობა
6. მართვის ავტომატიზებული სისტემების თანამედროვე ტექნოლოგიების დანერგვა (I ეტაპი-AutoCAD, LIRA, MatCAD…)

7. ბსუ-ში არსებული მემბრანული ტექნოლოგიების კვლევითი ინსტიტუტი, რაც გვაძლევს სწავლებისა და კვლევის პროცესის მაქსიმალურად დაახლოების საშუალებას 
8. ფაკულტეტზე არსებული ფიზიკურად და მორალურად მოუძველებელი ლაბორატორიების ნაწილი
9. კომპიუტერული კლასები და ხელსაყრელი საკომუნიკაციო სისტემა
10. ფაკულტეტს გააჩნია შემდეგი ფინანსური, მატერიალური და ადამიანური რესურსები:
ფინანსური შემოსავლები
საშუალოდ ყოველი სასწავლო წლისათვის ფაკულტეტის შემოსავლები ინჟინერიის მიმართულებით არის დაახლოებით 700 000 ლარი.
მატერიალური რესურსები
· ფაკულტეტის შენობა

· კომპიუტერული კლასები

· ლაბორატორიები

· მემბრანული ტექნოლოგიების ინსტიტუტში არსებული ლაბორატორიები

ადამიანური რესურსები
· გამოცდილი პროფესურა

· მოწვეული დოქტორები 
· ლაბორანტები

· ადმინისტრაციული და დამხმარე პერსონალი.

ფაკულტეტს გააჩნია ასევე სუსტი მხარეებიც: 

· ჩვენი აზრით მოწვეული მასწავლებლებისა და პროფესურის ნაწილს თანამედროვე კომპიუტერული ტექნოლოგიების და უცხოური ენის ათვისებაში ჩამორჩებიან, რაც მათ სამეცნიერო დონეზე მნიშვნელოვან უარყოფით გავლენასაც ახდენს.
· ფაკულტეტზე არსებული ლაბორატორიების ნაწილი როგორც მორალურად, ისე ფიზიკურად მოძველებულია და საჭიროებს შეცვლასა და აღდგენას.
· ჯერ არ არის ბოლომდე დასრულებული საინჟინრო საქმეში მართვის ავტომატიზებული სისტემების თანამედროვე ტექნოლოგიების დანერგვა (II ეტაპი-SAP2000, ARAMIS, EPOS, ELEKTRA, ARTDUNIO, ANSIS...)
ფაკულტეტის შესაძლებლობები
· ფაკულტეტს შეუძლია სხვა უნივერსიტეტების ტექნიკური მიმართულების ფაკულტეტებთან ერთად განახორციელოს სადოქტორო და სამაგისტრო პროგრამები.
· ჩაატაროს ინტერდისციპლინური კვლევები სხვა ტექნიკური მიმართულების ფაკულტეტებთან ერთად ტექნიკური  აღჭურვილობისა და გამოცდილების გათვალისწინებით.
· განახორციელოს მჭიდრო სამეცნიერო თანამშრომლობა მაპროფილებელ კვლევით ინსტიტუტებთან ერთად.
· ფაკულტეტს შეუძლია რაოდენობრივად გაზარდოს და მოიზიდოს სტუდენტთა საუკეთესო კონტინგენტი, როგორც საქართველოს ყველა რეგიონებიდან, ისე მეზობელი ქვეყნებიდანაც, თუ ამასთან უნივერსიტეტში აშენებული იქნება თანამედროვე მოთხოვნათა შესაბამისი საერთო საცხოვრებელი.
· ფაკულტეტს შეუძლია ჩაერთოს მნიშვნელოვან საპროექტო სამუშაოებში.
· ფაკულტეტს შეუძლია განახორციელოს პროფესიული გადამზადება (საინჟინრო სკოლა).
· ფაკულტეტს შეუძლია განახორციელოს დისტანციური სწავლება.
ფაკულტეტს გააჩნია ასევე საფრთხეებიც

· ფაკულტეტის განვითარებისთვის (ახალი ტექნოლოგიებისა და თანამედროვე პროგრამული პაკეტების შეძენა, ლაბორატოტიების განახლება და ა. შ.) დაუფინანსებლობისას შესაძლებელია განვითარებაში გაგვასწროს სხვა უნივერსიტეტის შესაბამისმა ფაკულტეტებმა, რაც გამოიწვევს კონტინგენტისა და შესაბამისად დაფინანსების ნაწილობრივ შემცირებას.
· იმის გამო, რომ ჯერ კიდევ გოგონები ნაკლებად ინტერესდებიან საინჟინრო სპეციალობებით, შესაძლებელია კონტინგენტის ნაწილობრივი შემცირება, მაგ. ერთიანი ეროვნული გამოცდებით ჩარიცხული გოგონებისა და ვაჟების პროცენტული შეფარდება დაახლოებით არის: გოგონები-20%, ბიჭები-80%.
· უნივერსიტეტში არსებული სხვადასხვა პრობლემების, გაცვლითი პროგრამებისა და საზღვარგარეთ წასასვლელად საჭირო პროცედურების ჩატარების სირთულის გამო  ხშირად ვერ ხერხდება პროფესორების გაგზავნა საზღვარგარეთის ქვეყნების მოწინავე უნივერსიტეტებში, ტრენინგებსა და სამეცნიერო სემინარებში მონაწილეობისათვის.
SWOT ანალიზის შედეგები
1. ფაკულტეტის შესაძლებლობები, რომლებიც თანხვდება უნივერსიტეტის ძლიერ მხარეებს, არის:

· მზარდი წარმატება და აღიარება

· სტუდენტთა მზარდი რაოდენობა

· ადგილობრივ ბაზარზე ორიენტირებული საინჟინრო სპეციალობები

· მართვის ავტომატიზებული სისტემების თანამედროვე ტექნოლოგიების დანერგვა (I ეტაპი-AutoCAD, LIRA, MatCAD…)
· ფაკულტეტზე არსებული მემბრანული ტექნოლოგიების კვლევითი ინსტიტუტი

· კომპიუტერული კლასები და ხელსაყრელი საკომუნიკაციო სისტემა
· ხელსაყრელი გეოგრაფიული მდებარეობა
2. არსებული შესაძლებლობების გამოყენებით შესაძლებელია სუსტი მხარეების გამოსწორება

· მოწვეული მასწავლებლებისა და პროფესურის ნაწილს თანამედროვე კომპიუტერული და ინტერნეტ ტექნოლოგიების ათვისებაში დაეხმარებათ პროფესიული გადამზადების ცენტრი, ხოლო უცხოური ენის შესწავლაში დაეხმარებათ ჰუმანიტარულ ფაკულტეტზე არსებული ანალოგიური გადამზადების ცენტრი.
· ფაკულტეტზე არსებული ლაბორატორიების ნაწილი არის როგორც მორალურად, ისე ფიზიკურად მოძველებული და საჭიროებს შეცვლასა და აღდგენას. ამ პრობლემის გადაწყვეტა უნდა მოხდეს ან საბაზო დაფინანსებით, ან ფაკულტეტის მიერ ჩატარებული საპროექტო და პროფესიული გადამზადებიდან შემოსული თანხებით.
· ჯერ არ არის ბოლომდე დასრულებული საინჟინრო საქმეში მართვის ავტომატიზებული სისტემების თანამედროვე ტექნოლოგიების დანერგვა (II ეტაპი-SAP2000, ARAMIS, EPOS, ELEKTRA, ARTDUNIO, ANSIS...) ამ პრობლემის გადასაწყვეტად უნდა ჩატარდეს ინტერდისციპლინური კვლევები სხვა ტექნიკური მიმართულების ფაკულტეტებთან ერთად მათი ტექნიკური  აღჭურვილობისა გამოყენებითა და გამოცდილების დანერგვით.
3. ფაკულტეტმა თავისი ძლიერი მხარეების გამოყენებით შეიძლება თავიდან აიცილოს გარე საფრთხეები.
· ფაკულტეტის განვითარებაზე (ახალი ტექნოლოგიების და თანამედროვე პროგრამული პაკეტების შეძენა, ლაბორატოტიების განახლება და ა. შ.) დაფინანსების  არქონისას შესაძლებელია განვითარებაში გაგვასწროს სხვა უნივერსიტეტის შესაბამისმა ფაკულტეტებმა, რაც გამოიწვევს კონტინგენტისა და შესაბამისად დაფინანსების ნაწილობრივ შემცირებას ამ პრობლემის გადაწყვეტა უნდა მოხდეს ფაკულტეტს ფინანსური, მატერიალური და ადამიანური რესურსების გამოყენებით
· უნივერსიტეტში არსებული სხვადასხვა პრობლემების გამო ხშირად ვერ ხერხდება პროფესორების გაგზავნა საზღვარგარეთის ქვეყნების მოწინავე უნივერსიტეტებში, ტრენინგებსა და სამეცნიერო სემინარებში მონაწილეობისათვის. ამ პრობლემის გადაწყვეტა უნდა მოხდეს ფაკულტეტზე დამატებითი ფინანსური რესურსების გამოძებნის გზით, ასევე უნდა მოეწყოს ტრეინინგები გაცვლითი პროგრამებისა და საზღვარგარეთ წასასვლელად საჭირო პროცედურების შესახებ.
4. თავდაცვის გეგმას, რომელიც დაეხმარება ფაკულტეტს თავიდან აიცილოს გარე საფრთხეები სუსტ მხარეებთან მიმართებაში, აქვს შემდეგი სახე:
· ფაკულტეტის განვითარებაზე (ახალი ტექნოლოგიების და თანამედროვე პროგრამული პაკეტების შეძენა, ლაბორატოტიების განახლება და ა. შ.) დაფინანსების  არქონისას შესაძლებელია განვითარებაში გაგვასწროს სხვა უნივერსიტეტის შესაბამისმა ფაკულტეტებმა, რაც გამოიწვევს კონტინგენტისა და შესაბამისად დაფინანსების ნაწილობრივ შემცირებას ამას ემატება ისიც, რომ ჯერ არ არის ბოლომდე დასრულებული საინჟინრო საქმეში მართვის ავტომატიზებული სისტემების თანამედროვე ტექნოლოგიების დანერგვა (II ეტაპი-SAP2000, ARAMIS, EPOS, ELEKTRA, ARTDUNIO, ANSIS...). აუცილებელია მოძიებული იქნას ფინანსები რათა დროულად იქნას გადაჭრილი ეს პრობლემა (იხ. პუნქტი 3).
· უნივერსიტეტში არსებული სხვადასხვა პრობლემების გამო ხშირად ვერ ხერხდება პროფესორების გაგზავნა საზღვარგარეთის ქვეყნების მოწინავე უნივერსიტეტებში, ტრენინგებსა და სამეცნიერო სემინარებში მონაწილეობისათვის. თუ გავითვალისწინებთ იმასაც, რომ ნაწილი პროფესორებისა სათანადოდ  არ ფლობენ უცხოურ ენასა (ინგლისური) და კომპიუტერულ ტექნოლოგიებს, იკვეთება საკმაოდ რთული სიტუაცია. ეს პრობლემა გადაწყდება მას შემდეგ, რაც პროფესორები უფრო მეტს იმუშავებენ საკუთარ თავზე და უფრო გამოცდილი პროფესორების მიერ ჩატარდება შესაბამისი ტრენინგები გამოცდილების გაზიარების მიზნით.
· იმის გამო, რომ ჯერ კიდევ გოგონები ნაკლებად ინტერესდებიან საინჟინრო სპეციალობებით, შესაძლებელია კონტინგენტის ნაწილობრივი შემცირება. ამ პრობლემის გადაწყვეტა შესაძლებელია მეტი გაცნობითი და სარეკლამო სამუშაოების ჩატარებით, ასევე შრომის ბაზარზე საინჟინრო მიმართულებით ოფისის სამუშოების შესახებ ინფორმაციის მოძიებით. 
IV.  სტრატეგიული მიზნების შემუშავება
სტრატეგიული მიზნები არის ფაკულტეტის განაცხადი იმის შესახებ, რისი მიღწევაც იგეგმება უახლოესი სამი ან ხუთი წლის განმავლობაში. ჯერ ჩამოვაყალიბოთ არჩევანი სტრატეგიული მიმართულების შესახებ.
მასშტაბი-სტუდენტთა კონტინგენტის თვალსაზრისით მიზანშეწონილია სწავლების ყველა საფეხურზე რაოდენობა გაიზარდოს ათას სტუდენტამდე. 

საქმიანობა-ფაკულტეტის ძირითადი საქმიანობა უნდა იყოს  ადგილობრივ ბაზარზე ორიენტირებული, კერძოდ საინჟინრო კადრების მომზადება; საპროექტო სამუშაოების შერულება; რეალური წარმოებებისათვის ლაბორატორიული მომსახურების გაწევა.
საქმიანობის გეოგრაფიული არეალი-არეალი უნდა იქნას გაფართოებული, როგორც აკადემიური, ისე კომერციული თვალსაზრისითაც.
სამიზნე ჯგუფი-რჩება იგივე

პარტნიორები-დადებული უნდა იქნას რაც შეიძლება მეტი ხელშეკრულება ახალ პარტნიორებთან

სტრატეგიული მიზანი 1:

ფაკულტეტი შესთავაზებს სტუდენტებს მაღალი ხარისხის, ტექნიკის თანამედროვე მოთხოვნების შესაბამის განათლებას.

1. ფაკულტეტი ხელს შეუწყობს სტუდენტებს, პროფესორ-მასწავლებლებსა და კურსდამთავრებულებს წარმატებით მოახდინონ ადაპტაცია ცვალებად საგანმანათლებლო გარემოში.
2. ფაკულტეტი შესთავაზებს სტუდენტებს კომპიუტერული კლასებს, ხელსაყრელი საკომუნიკაციო სისტემებსა და თანამედროვე მოთხოვნების შესაბამის ლაბორატორიებს, რათა ხელი შეეწყოს სამეცნიერო და კვლევითი გამოცდილების გამოყენებას სწავლის პროცესში.
3. ფაკულტეტზე ძირითად თეორიულ კურსებთან ერთად სტუდენტები შეისწავლიან მართვის ავტომატიზებული სისტემების თანამედროვე ტექნოლოგიებს, მათ შორის I ეტაპზე-AutoCAD, LIRA, MatCAD-ს, II ეტაპზე-SAP2000, ARAMIS, EPOS, ELEKTRA, ARTDUNIO, ANSIS-ს.
4. ფაკულტეტი გადასინჯავს და გააუმჯობესებს ყველა სასწავლო პროგრამას და ცვლილებებს შეიტანს სალექციო განრიგში სტუდენტებისა და პროფესორ-მასწავლებლების ინტერესებიდან გამომდინარე

5. ფაკულტეტის კურსდამთავრებულები შეძლებენ დასაქმებას, რადგან მათი  საგანმანათლებლო პროგრამები ადგილობრივ ბაზარზე იქნება ორიენტირებული.
6. ფაკულტეტზე შეიქმნება მრჩეველთა საბჭო.
სტრატეგიული მიზანი 2:

ფაკულტეტი შექმნის მაღალი დონის, ტექნიკის თანამედროვე მოთხოვნების შესაბამის  ლაბორატორიებს
1. ფაკულტეტი მოიზიდავს და შეინარჩუნებს მაღალკვალიფიციურ აკადემიურ პერსონალს სხვადასხვა სამოტივაციო პროგრამების მეშვეობით.
2. ფაკულტეტი შეიძენს ლაბორატორიებისთვის აუცილებელ ხელსაწყოებსა და მოწყობილობა-დანადგარებს.
3. ფაკულტეტი აქტიურად ითანამშრომლებს წარმატებულ კვლევით ორგანიზაციებთან, აგრეთვე შეიმუშავებს და განახორციელებს ერთობლივ პროექტებს.
4. ფაკულტეტი ხელს შეუწყობს აკადემიური პერსონალის პროფესიულ განვითარებას.
სტრატეგიული მიზანი 3:

ფაკულტეტი შექმნის მაღალი დონის საპროექტო-საკონსტრუქტორო ბიუროს
1. ფაკულტეტი საპროექტო-საკონსტრუქტორო ბიუროში მოიზიდავს და შეინარჩუნებს მაღალკვალიფიციურ აკადემიურ პერსონალს სხვადასხვა სამოტივაციო პროგრამების მეშვეობით.
2. ფაკულტეტი შეიძენს საპროექტო-საკონსტრუქტორო ბიუროსათვის აუცილებელ საოფისე და ორგტექნიკას.
3. საპროექტო-საკონსტრუქტორო ბიუროს მუშაობაში აუცილებლად უნდა იქნან ჩართული სტუდენტები.
4.  ფაკულტეტი პროფესორებისა და სტუდენტების ერთობლივი მუშაობით შეძლებს იდეების გენერაციას, პროექტების დამუშავებასა და ბაზარზე გასვლას.

სტრატეგიული მიზნების განხორციელებისათვის აუცილებელია ჩატარებული იქნას მონიტორინგი და შეფასება. ამ მიზნით ხარისხის სამსახურის მიერ საჭიროა შემუშავებული იქნას შეფასების ინდიკატორები.

დასკვნა

ბოლო 30 წლის განმავლობაში მსოფლიოში მოხდა საინჟინრო ტექნოლოგიების დინამიური ცვლა, რომლის გაუთვალისწინებლობა დღევანდელ პირობებში არის დაუშვებელი. ის ძირითდად უკავშირდება სამეცნიერო მიღწევების, კომპიუტერული ტექნოლოგიებისა  და მართვის ავტომატიზირებული სისტემების ერთობლივ და ძალიან სწრაფ განვითარებას. ახალი თაობის კომპიუტერებმა და პროგრამებმა მოახდინეს მანქანა-დანადგარების, შენობა-ნაგებობების, მექანიზმების, ელექტრული მანქანების, ელექტრული და მიკროელექტრული წრედების და ა.შ. სრულყოფა დანახარჯების შემცირებით (რეალური ლაბორატორიების ნაცვლად ვირტუალური ლაბორატორიების შექმნა, მექნიკური და ელექტრო-მექანიკური პროცესების მოდელირება...). გაანგარიშების კომპიუტერულმა მეთოდებმა მნიშვნელოვნად აამაღლა კონსტრუქციების, მექანიზმების, წრედების, ელექტრული მანქანების საიმედობა და მნიშვნელოვნად გააიაფა ახალი თაობის ნაწარმები-მანქანა-დანადგარები, შენობები და ა. შ. (ასეთი ტენდენციები ადრე ეკონომიკაში არ შეინიშნებოდა).

 აქედან გამომდინარე,  საინჟინრო და ტექნოლოგიურ სწავლებაში აქტიურად უნდა იქნას გამოყენებული  მთელი საინჟინრო პროცესის კომპიუტერული მოდელირება  მსოფლიოში არსებული ახალი უნიკალური პროგრამების აქტიური დანერგვით. ჩვენი აზრით ყველაფერი ეს გამოიწვევს ინჟინრის ხარისხობრივად ახალ საფეხურზე აყვანას, რაც თავის მხრივ მთელ საზოგადოებაზე მოახდენს  უზარმაზარ გავლენას. ისტორიულად ეს ასეც იყო, რადგან მსოფლიოს შვიდი საოცრებებიდან დაწყებული, ფიჭური კავშირგაბმულობის სისტემებით გაგრძელებული, და კოსმოსური ხომალდით დამთავრებული, ინჟინრის შექმნილია.
ამითომ ჩვენი საქმიანობა ისე უნდა წარვმართოთ, რომ  მაქსიმალურად დავუახლოვოთ ერთმანეთს საქართველოში არსებული სამეცნიერო-ტექნიკური  და აკადემიური დონე მსოფლიოს მოწინავე ქვეყნებში არსებულ სამეცნიერო-ტექნიკურ  და აკადემიურ დონესა და მიღწევებს.

აგრარული მიმართულება
აგრარული მიმართულების განვითარების 2016-2020   წლების სტრატეგიული გეგმა

    თანამედროვე პირობებში აუცილებელი გახდა უახლოესი მიდგომების, ფორმებისა და ტექნოლოგიების გამოყენება სწავლა-სწავლებაში.

    აგრარულ მიმართულებაში სწავლების თანამედროვე  მიდგომები  ითვალისწინებს  შემდგომი მეთოდების დანერგვას: ინტერაქტიული ტექნოლოგიები; გონივრული იერიში; სიტუაციური ამოცანები; საქმიანი თამაშები;  პრობლემური ლექცია - მასალის გადაცემა რეჟიმში „მონოლოგი-დიალოგი“;  კონკრეტული საწარმოო სიტუაციის ანალიზი; ლაბორატორიული დემონსტრირება; პრაქტიკული დემონსტრირება; დისტანციური სწავლება;  დემონსტრირება აუდიო და ვიდეო მასალების გამოყენებით; ონლაინ ლაბორატორიები.

     მათ შორის უპირატესობა ენიჭება დემონსტრირების  მეთოდს.

     ლექციური დემონსტრირების მეთოდი გულისხმობს:

    - სალექციო მასალის მიწოდებას აუდიტორიების გარეთაც, როგორც დახურულ, ისე  ღია ცის ქვეშ, სადაც სტუდენტები ერთდროულად მიიღებენ თეორიულ და პრაქტიკულ ცოდნას აგროტექნოლოგიების, აგროლანშაფტების, აგროცენოზების, ეროზიული მოვლენების, ფიტომრავალფეროვნების სახეობრივი შემადგენლობის, მათი ვეგეტაციური და გენერაციული ორგანოების, მცენარეთა მავნე და სასარგებლო ორგანიზმების სიპტომების, სოფლის მეურნეობის მიმართულების ახალი ტექნოლოგიების, ალტერნატიული ენერგიის გამოყენების   და სხვათა  შესახებ.

   - პრაქტიკულ მეცადინეობაზე სტუდენტი უშუალო მონაწილეობას მიიღებს სასოფლო-სამეურნეო კულტურების თესვის, რგვის, თოხნის, კვების და სხვა აგროტექნოლოგიურ პროცესებში. შეისწავლის ნიადაგის, მცენარის, მავნე ორგანიზმების  ნიმუშების აღების, ჰერბარიზაციის, ეტიკეტირების, ტრანსპორტირების და სხვა მეთოდებს.

   - ლაბორატორიულ მეცადინეობაზე სტუდენტი მიკროსკოპის, ლაბორატორიული დანადგარ - მოწყობილობებისა და სხვა საშუალებების გამოყენებით შეისწავლის პრაქტიკულ მეცადინეობაზე აღებული მასალას, მათ შორის  ნიადაგის მჟავიანობას, მასში საკვები ელემენტების შემცველობას, ნაყოფის ქიმიურ შემცველობას, მცენარის შინაგან სტრუქტურას, მცენარეთა მავნე ორგანიზმების იდენტიფიკაციას და ა.შ. შედეგად სტუდენტს  ჩამოუყალიბდება შედარების, ანალიზის, სინთეზის, არგუმენტირების და  დასკვნის გაკეთების უნარი.

   ამასთან  აუცილებელია:

· ურთიერთობის კულტურული ფორმები: „სტუდენტი - პედაგოგი“,  „სტუდენტი - საზოგადოება“ და სხვ.;

· პიროვნული ზრდის ხელშემწყობი პირობები;

· ღონისძიებები სწავლის მოტივაციის ამაღლებისათვის;

· თემატური ლექციები, შეკრებები სწავლებისა და სწავლის პრობლემებთან დაკავშირებით;

· სტუდენტთა ინფორმაციული უზრუნველყოფა.
განსაკუთრებული ყურადღება უნდა მიექცეს აკადემიური  კვალიფიკაციისა და პედაგოგიური თვისებების შესაბამისობას სწავლებისა და სწავლის თანამედროვე მოთხოვნებთან. აქედან აუცილებელია:

· პერსონალის პირადი კომპეტენციის ამაღლება აგრარული განათლების სფეროში;

· სასწავლო პროცესების ორგანიზატორებისა და პედაგოგების პროფესიული კომპეტენციების ამაღლება;

· აკადემიური  პერსონალის მუშაობა ინოვაციურ რეჟიმში, სწავლებისა და კვლევითი საქმიანობის ხარისხის მუდმივი სრულყოფა.

აგრარული მიმართულების განვითარება და მისი მიმზიდველობა მთლიანად არის დაკავშირებული სასწავლო და კვლევითი პროცესების ევროპულ სტანდარტებზე გადაყვანასთან. ამისათვის აუცილებელია საგანმანათლებლო პროგრამების განახლება და ბაზრის მოთხოვნების შესაბამისი ახალი საგანმანათლებლო პროგრამების დანერგვა.  ამ მიზნით ეტაპობრივად  მომზადდეს:  
      ბაკალავრიატში - აგრობიზნესის, აგროტურიზმის, აგროლოჯისტიკის,  აგრომენეჯმენტის პროგრამები;

      მაგისტრატურაში - სურსათის  უვნებლობის პროგრამა;

დოქტორანტურაში - სატყეო საქმის პროგრამა.     

       მეტი ყურადღება დაეთმოს პროფესიული კადრების მომზადებას.   სწავლება განხორციელდეს  განათლებისა და მეცნიერების სამინისტროს მიერ შემუშავებულ და რეკომენდირებულ პროფესიულ საგანმანათლებლო პროგრამებზე, რომელიც გვთავაზობს უფასო სწავლებასა და მატერიალურ-ტექნიკური საშუალებების დაფინანსებას (აგრონომია, სატყეო საქმე, აგროინჟინერია, სასურსათო ტექნოლოგიები). 2016-2017 სასწავლო წლიდან სწავლება განხორციელდეს მეფუტკრისა და მცენარეთა დაცვის ტექნიკოსის   პროფესიულ პროგრამებზე, ხოლო მომდევნო წლებში ისეთ მოთხოვნად პროგრამებზე, როგორიცაა: ვეტერინარული მომსახურების სპეციალისტის, მემცენარის, მელიორატორის, რძის გადამამუშავებელი სპეციალისტის, მეღვინის, მეტყევის,   მზარეულის და სხვა პროგრამებზე.   სწავლება განხორციელდეს როგორც აგრარული მიმართულების სასწავლო დაწესებულებაში, ასევე რაიონებსა  და თემებში.
       აგრარულ სპეციალობებზე აბიტერუნიენტთა მოზიდვის მიზნით, საჭიროა განხორციელდეს: 

· სკოლებთან კიდევ უფრო მჭიდრო კავშირის დამყარება, აგრარული მიმართულების პროფესორ-მასწავლებლების ძალებით ე.წ. „განათლების კვირეულების“ ორგანიზება, სადაც აბიტურიენტები საფუძვლიანად გაეცნობიან შესაბამისი მიმართულების და საგანმანათლებლო პროგრამების განხორციელების პირობებს. 
· ეროვნული გამოცდების დაწყებამდე   სარეკლამო გაზეთ „აგრარიკოსის“,   ბილბორდებისა  და სხვა სააგიტაციო საშუალებების დაბეჭდვა.

· აბიტურიენტების მოსაზიდად ლექტორ-მასწავლებელთა  გასვლების დაწყება  დროულად,  არა მარტო აჭარის, არამედ დასავლეთ საქართველოსა და სამხრეთ ჯავახეთის  სკოლებში;

· აგრარული მიმართულების  პოპულარიზაციის მიზნით ართვინის  სახელმწიფო უნივერსიტეტის პროფესორ-მასწავლებელთა მონაწილეობით შეიქმნას საერთაშორისო საზაფხულო სკოლა - ”სოფლის მეურნეობის განვითარების ტექნოლოგიები”. 
· ჩატარებული ღონისძიებების შედეგად ყოველწლიურად მიღწეული იქნას 80-100 სტუდენტის მიღება.

კიდევ უფრო უნდა გაღრმავდეს სასწავლო და კვლევითი პროცესების კოორდინაცია. ამ  მიზნით  აუცილებელია:

· კვლევითი ინსტიტუტების და უნივერსიტეტის შესაბამისი ფაკულტეტების თანამშრომელთა ჩართულებით    ბაზრის   მოთხოვნის შესაბამისი ახალი საგანმანათლებლო პროგრამების მომზადება;

· აგრარული და მემბრანული, ფიტოპათოლოგიისა და ბიომრავალფეროვნების სამეცნიერო კვლევითი ინსტიტუტების ლაბორატორიები მაქსიმალურად იქნას გამოყენებული როგორც კვლევითი, ასევე სასწავლო პროცესების განხორციელებისათვის;

· აგრარული და მემბრანულ ინსტიტუტის მეცნიერ მუშაკები ჩართული იქნას სასურსათო ტექნოლოგიების საგანმათლებლო პროგრამის სასწავლო პროცესში; ელექტრო მექანიკური საამქრო კი გამოყენებული იქნას აგროინჟინერიის სტუდენტთა სწავლებისათვის; 
· ფიტოპათოლოგიისა და ბიომრავალფეროვნების ინსტიტუტის მეცნიერ მუშაკები ჩართული იქნას აგონომიისა და სატყეო მიმართულების შესაბამის სასწავლო კურსების განხოციელების საქმეში. 

· კომპანია თეგეტა მოტორსის ტექნიკური საშუალებები გამოყენებული იქნას აგროინჟინერიის სპეციალობის სტუდენტებისათვის ლაბორატორიული და პრაქტიკული სამუშაოების ჩასატარებლად. 

· ერთობლივი  საგრანტო პროექტების მომზადება;

· ექსპერიმენტული კლევების ჩატარება, მათ შორის, აგრარულ და მემბრანულ ინსტიტუტთან ერთად თემაზე - ”ძირითადი სასოფლო-სამეურნეო პროდუქტების წარმოების, გადამუშავებისა და შენახვის პრობლემები, ხოლო ფიტოპათოლოგიისა და ბიომრავალფეროვნების ინსტიტუტთან - მცენარეთა  მავნე დომინანტი ორგანიზმების გამოვლენა და მათ წიინააღმდეგ ბრძოლის ღონისძიებების შემუშავება.

     უცხოეთის პარტნიორ უნივერსიტეტებთან მჭიდრო ურთიერთობების ჩამოსაყალიბებლად საჭიროა:

· ჩატარდეს ერთობლივი  საერთაშორისო - სამეცნიერო კონფერენციები, კონგრესები, სემინარები და სხვა ღონისძიებები;

· უცხოეთის წარმატებული პროფესორების მოწვევა ინოვაციურ ტექნოლოგიებში    ლექციების  წასაკითხად;   
· ერთიანი სადოქტორო საგანმანათლებლო პროგრამების მომზადება და  განხორციელება;

· სტუდენტთა გაცვლითი პროგრამების შემუშავება და განხორციელება.

აგრონომიის მიმართულების სასწავლო  საცდელი ბაზა

  სტუდენტებზე პრაქტიკაზე ორიენტირებული ცოდნის მისაცემად და ლექტორ-მასწავლებელთა კვლევითი სამუშაოების მაღალ დონეზე ჩასატარებლად  აუცილებელია:

· რეგიონის გეოგრაფიული მდგომარეობის გათვალისწინებით,  შესაფერის ტერიტორიაზე გამოიყოს 5-6 ჰა მიწის ნაკვეთი, რომელიც მოემსახურება სასწავლო და კვლევით პროცესებს; 

· სასწავლო – სადემონსტრაციო ნაკვეთზე, როგორც ღია, ისე დახურულ გრუნტში გაშენდეს  ყველა ის ძირითადი სასოფლო – სამეურნეო კულტურა, რასაც ითვალისწინებს საგანმანათლებლო პროგრამები;

· ღია ცის ქვეშ  სასოფლო - სამეურნეო კულტურების (თესლოვან ხეხილოვნებიდან - ვაშლი, მსხალი; კურკოვნებიდან - ატამი, ბალი, ალუბალი, ქლიავი, ტყემალი; კაკლოვანებიდან - თხილი, კაკალი; სუბტროპიკულ კულტურებიდან - ჩაი, ციტრუსი, სუბტროპიკული ხურმა, ფეიხოა, იაპონური მუშმულა, ლეღვი; კენკროვანებიდან - მოცვი, ჟოლო, მაყვალი, მარწყვი) გასაშენებლად  გამოიყოს 3 ჰა-მდე ფართობი, სადაც ასევე შესაძლებელი იქნება გამოიცადოს უნივერსიტეტში დამუშავებული მცირე სიმძლავრის ტექნიკური საშუალებების გამოცდა (სათიბელები, შემსხურებლები, ხილის საკრეფი მანქანები და სხვა).

· მოხდეს მრავალწლიანი კულტურების ნერგის,  მასალებისა და ტექნიკურ  საშუალებების შეძენა.

· ნარინჯოვანთა საკოლექციო ნაკვეთის მოსაწყობად,  შესაფერის  ტერიტორიაზე, გამოიყოს    0,5  ჰა-მდე  მიწის ფართობი,   სადაც შემუშავებული სქემის მიხედვით განლაგდეს ნარინჯოვანთა არსებული  55 ჯიში და ფორმა.

· ერთწლიანი სასოფლო - სამეურნეო კულტურების  (სიმინდი, ლობიო, კარტოფილი, კომბოსტო, კიტრი, პომიდორი, ბადრიჯანი, წიწაკა, ბოლოკი, სალათი, ქინძი, ოხრახუში, ხახვი, პრასი)  წარმოების   ინტენსიურ  ტექნოლოგიებზე  პრაქტიკული ცოდნის მისაცემად გამოიყოს   0.2 ჰა - დე  მიწის ნაკვეთი.

· დახურულ გრუნტში  ტრადიციული მეთოდებით ბოსტნეულ-ბაღჩეული კულტურების   წარმოების საქმეში სტუდენტებზე ცოდნის მისაცემად რეკონსტრუქცია  გაუკეთდეს  მწვანე კონცხის  ტერიტორიაზე არსებულ 225მ2 - ის  3 სექციან სათბურს (პირველი 75 მ2 გათვალისწინებული იქნას ბოსტნეული კულტურებისათვის (კიტრი, პომიდორი, ბადრიჯანი, წიწაკა, ბოლოკი, სალათი, ქინძი, ოხრახუში, ხახვი, პრასი და სხვა), მეორე  75 მ2 – კენკროვანი კულტურებისათვის (მარწყვი, ჟოლო) და მესამე   75 მ2- მრავალწლიანი კულტურების სარგავი   მასალისათვის.  - მსოფლიოში აპრობირებულ ინოვაციურ ტექნოლოგიებზე ცოდნის მისაცემად სასწავლო კორპუსის მიმდებარე ტერიტორიაზე აშენდეს თანამედროვე ტიპის სათბური, ზომით 500 მ2[image: image5.png]


 (50x10.
აგრონომიის მიმართულების სასწავლო კაბინეტ–ლაბორატორიები

აგრარულ მიმართულებაში შეუძლებელია გამართული ლაბორატორიების გარეშე პრაქტიკული და ლაბორატორიული მეცადინეობების მაღალხარისხიანად ჩატარება, განსაკუთრებით კი მცენარეთა დაცვის, აგროქიმია-ნიადაგმცოდნეობის და აგროინჟინერიის  მიმართულებებში. ამ  მიზნით აუცილებელია:      

· მოეწყოს და განახლდეს მცენარეთა დაცვის (ფიტოპათოლოგია, ენტემოლოგია, მიკოლოგია, ტოქსიკოლოგია); აგროქიმია - ნიადაგმცოდნეობის და აგროინჟინერიის (მექანიზაცია, ელექტრიფიკაცია, ჰიდრომელიორაცია) ლაბორატორიები.

· ინვიტროს მეთოდით (იზოლირებული ქსოვილის კულტურა) სასოფლო-სამეურნეო კულტურების სარგავი მასალის წარმოების ახალ ტექნოლოგიებში ცოდნის მისაცემად ჩამოყალიბდეს შესაბამისი ახალი ლაბორატორია.

· წამყვანი სასწავლო კურსების (მეფუტკრეობა, მეთესლეობა, აგრომეტეროლოგია, აგროინჟინერია,  სატყეო საქმე, სუბტროპიკული და ტექნიკური კულტურები) კლას - კაბინეტებისათვის თვალსაჩინოებების   შეძენა.

      აგრარული მიმართულების საგანმანთლებლო პროგრამების განვითარების მიზნით ასევე აუცილებელია:     

· ახალგაზრდა აკადემიურ დოქტორთა და სპეციალისტთა  დასაქმება.
· აგრონომიის საგანმანათლებლო პროგრამის მსგავსად აგროინჟინერიისა და სატყეო საქმის  საგანმანათლებლო  პროგრამაზე  სწავლის განხორციელება სახელმწიფო დაფინანსებით;             

· არსებულ საშტატო განრიგს დაემატოს მეფუტკრის,  პრეპარატორის (ტექნიკური  მუშაკი) და    მეველის თითო საშტატო ერთეული.

ხედვა


მისია 


ღირებულება





სტრატეგია და პროირიტეტები





ფაკულტეტის სამოქმედო გეგმა





განხორციელება





თვითშეფასება





მონიტორინგი





გარემო ფაქტორების ანალიზი





შიდა


ფაქტორების ანალიზი








გარე


ფაქტორების ანალიზი





ძლიერი მხარეები








სუსტი მხარეები





შესაძლებლობები





საფრთხეები








